
Mirëmbrëma. 
 
Z. President dhe zonja Ivanova, kryetar i Kuvendit dhe zonja Veljanovska, Z. kryeministër dhe zonja 
Gruevska, të nderuar mysafirë, 
 
mirë se erdhët  në Ambasadën e SHBA dhe në kremtimin tonë të Ditës së Pavarësisë.  Ju faleminderit që 
erdhët për të festuar ditëlindjen e 239-të të vendit tim. Për mua dhe Kejpin është nder i veçantë që ju 
kemi këtu, pasi shumë prej jush në pesë muajt e kaluar na kanë bërë të ndjehemi të mirëseardhur në 
Maqedoni.  Poashtu dua të falënderoj kompanitë të cilat me kontributin e tyre ndihmuan në organizimin 
e këtij evenimenti të mrekullueshëm- emrat e tyre do t’i shihni në tabelën e sponsorëve dhe në faqen e 
fundit të programit.  Sponzorë, jemi faleminderues për mbështetjen tuaj të vazhdueshme gjatë shumë 
viteve.    
 
Në Ditën e Pavarsisë, Amerikanët festojnë frymën që na definon si popull dhe shtet për më tepër se dy 
shekuj. Ne kremtojmë principet mbi të cilat është ndërtuar Amerika, të theksuara me qartësi në 
Kushtetutën tonë, preambula e të cilës fillon me frazën ikonike të cilën e shihni në program:  “Ne, 
populli.”  
 
Këto dy fjalë janë një fillim i  fuqishëm i dokumentit tonë themelues, dhe një konfirmim i qartë dhe 
konciz që shteti ynë nuk i takon qeverisë dhe liderëve, por vetë popullit. 
 
Ne, populli, krijuam një demokraci, dhe ne, populli kemi përgjegjësinë për ta mbajtur atë.  Sigurisht që 
mënyra në të cilën Amerika e ka kuptuar “ne, populli” ka ndryshuar shumë me kalimin e viteve.  Për ata 
që shkruan Kushtetutën tonë në vitin 1787, “ne, populli” do t’i referohej një grupi më të vogël - të 
përbërë kryesisht prej meshkujve të racës të bardhë – sesa “ne, populli” i Amerikës së sotme.  Janë 
dashur më tepër se dy shekuj betejë- mes tjerash për të drejtat e grave, të drejtat qytetare, të drejtat e 
punëtorëve dhe të drejtën për të votuar - për të zgjëruar trajtimin e drejtë dhe mundësitë e barabarta të 
garantuara më Kushtetutë për të gjithë Amerikanët.  Kjo punë e  vështirë vazhdon edhe sot. 
 
Këtë vit festojmë 25 vjetorin e ligjislacionit i cili siguroi të drejta të barabarta për personat me aftësi të 
kufizuara -  Akti për Amerikanët me aftësi të kufizuara (ADA) që u shndërrua në ligj në vitin 1990.  Ky 
ligj, që paraqet arritje në legjislacion,  ndalon diskriminimin e personave me aftësi të kufizuara në të 
gjitha sferat e jetës publike, duke u siguruar të drejta dhe mundësi të barabarta si të gjithë të tjerëve.  
ADA transformoi arkitekturën e ndërtesave, planin e rrugëve dhe trotoareve. Ai përmirësoi mënyrën në 
të cilën Amerikanët jetojnë dhe punojnë së bashku, dhe mënyrën si i shohim dhe vlerësojmë 
bashkëqytetarët tonë. Ky ligj ka inspiruar botën që të sheh aftësitë e kufizuara përmes prizmës së 
barazisë dhe mundësive të njejta. Ne në Misionin e SHBA krenohemi me programet tona për personat 
me aftësi të kufizuara në Maqedoni, të cilat funksionojnë nëpërmjet USAID-it, Korpusit të Paqes, dhe 
shumë të tjera.   

Në këtë rast, dua t’i shpreh mirëseardhje një grupi të bashkëqytetarëve tuaj që janë sonte me ne - 
sportistëve të ekipit të Maqedonisë në Lojrat Speciale Olimpike, të cilët po përgatiten për t’u nisur në 
Los Anxheles për lojërat. Gëzohemi që jeni këtu me ne dhe e dijmë që do t’i bëni krenar vendin dhe 
bashkëqytetarët tuaj.   
 
Dita e pavarësisë shënon edhe një vit të zhvillimit të Amerikës si vend demokratik – edhe një vit 
eksperiencë, shënim të sukseseve dhe mësim nga gabimet tona. Kjo është ajo që themeluesit tanë kishin 
në mendje kur thanë që qëllimi i Kushtetutës është të krijohet “një bashkim më i përsosur.” Një bashkim 
më i përsosur, jo bashkimi i përkryer.  Asnjëherë nuk ka qenë lehtë të bëhet ai bashkim më i përsosur. Që 
të arrihet një gjë e atillë, është i nevojshëm përkushtim dhe pjesëmarrje e të gjithë anëtarëve të shoqërisë 
së “ne, popullit” përmes vullnetarizmit, angazhimit qytetar, altruizmit, shërbimit për komunitetin, dhe 
aktivizmit të të gjitha llojeve. Të gjithë qytetarët mund të kontribuojnë në ndonjë mënyrë për shoqërinë e 
tyre dhe për një demokraci më të fuqishme, dhe secili prej nesh duhet vet të gjejë se çfarë mund të bëjmë 
dhe çfarë roli mund të luajmë. Siç ka thënë Eleanor Roosvelt, një amerikane e madhe, “demokracia nuk 
bëhet me fjalë, por me vepra.” Qytetarët e zakonshëm janë ata që zgjëruan definicionin e “ne, populli” 
në shumë mënyra- përfshirë aktivizmin para 25 viteve që bëri që presidenti George HW Bush të firmosë 
ADA me fjalët “një mur i turpshëm i përjashtimit, më në fund u shemb.”  
 
Këtë vit, kur kremtojmë 20 vjetorin e marrëdhënieve dimplomatike mes Shteteve të Bashkuara dhe 
Maqedonisë, përkujtojmë partneritetin dhe arritjet tona. Së bashku kemi bërë shumë – nga fillimi zyrtar i 
marrëdhënieve tona në vitin 1995, Deklarata për partneritet strategjik dhe bashkëpunim e vitit 2008, e 
deri tek veprimet tona kolektive për t’u konfrontuar më shumë sfida sot. Popujt e dy vendeve tona kanë 
punuar bashkë në biznes, kanë qëndruar krah-më-krah në fushëbetejë, kanë ndarë mes vete kulturën dhe 
njohuritë përmes programeve për shkëmbim, dhe kanë ngritur miqësi të qëndrueshme të bazuara në 
mirëbesim dhe respekt të ndërsjellë.  
 
Popujt tanë kanë shumë gjëra të përbashkëta. Të dy vendet jemi shtete multietnike, që nuk definohen nga 
një grup etnik apo një gjuhë. Shumëllojshmëria është burim i fuqisë, që gjithashtu sjell sfida të cilat 
duhet të vazhdojmë t’i tejkalojmë. Që të shënojmë progres, duhet të punojmë së bashku, çdo ditë rishtazi 
t’ju përkushtohemi vlerave të demokracisë. “Ne, populli” dhe “bashkimi më i përsosur” janë fraza që 
kumbojnë tek Amerikanët, por gjithashtu vlejnë edhe për popullin e kësaj demokracie të re. Amerikanët 
janë krenarë që janë miq dhe partnerë të popullit të Maqedonisë, derisa ata përpiqen të krijojnë një 
demokraci përparimtare, dinamike dhe multietnike.  
 
Ju ftoj të ngrejmë dolli për miqësinë dhe partneritetin mes Shteteve të Bashkuara të Amerikës dhe 
Republikës së Maqedonisë. Ju faleminderit që na u bashkangjitët sonte në kremtimin e Ditës së 
Pavarësisë.  
 
Ju faleminderit! Dhe, mos harroni që kur të terrohet mjaftueshëm, do të kemi fishekzjarrë.  
 
Gëzuar Dita e Pavarësisë të gjithëve!  

